
  Viðv. Uppskot til kunngerð um skipan og undirvísing í forskúla
Í brævi dagfest 26. november 2010 hevur Mentamálaráðið sent Kommunusamskipan Føroya uppskot til kunngerð um skipan og undirvísing í forskúla. Hoyringsfreistin er 17. desember.

Í § 4, stk. 2 í fólkaskúlalógini, er ásett, at tað er loyvt kommunum at seta á stovn 1 ára forskúla eftir gjøllari reglum, sum landsstýrismaðurin setur. Fyriliggjandi uppskot til kunngerð er ein roynd hjá Mentamálaráðnum at gera neyvari reglur á økinum. 

Ógreitt uppgávu- og ábyrgdarbýti

Kommunusamskipan Føroyar kann undir ongum umstøðum taka undir við einum uppskotið við so ógreiðum uppgávu- og ábyrgdarbýti, og sum í øllum lutum er í andsøgn við meginregluna um, at tann í valdar eisini skal gjalda.

Sambært uppskotinum kunna kommunurnar seta á stovn forskúla, og halda í hesum sambandi allar útreiðslur av forskúlanum, bæði til bygningar, lønir og undirvísingartilfar. Men lærarar, pedagogar og onnur, sum starvast í forskúlanum, eru undir leiðslu skúlaleiðarans og soleiðis beinleiðis undir leiðslu Mentamálaráðsins. Við øðrum orðum kommunurnar skulu gjalda, men ikki valda.

Forskúlin er, sambært uppskotinum, ein samanrunnin partur av fólkaskúlanum annars, bæði tá ið tað snýr seg um læru tilgongd, starvsfólk, staðseting og nýtslu av teimum tilboðum, sum eru í skúlanum, til dømis skúlabókasavni og kunningartøkni.

Kommunusamskipan Føroya sær tískil onga sakliga orsøk til, at kommunurnar skulu halda útreiðslurnar av forskúlanum, um hesin skal skipast sambært fyriliggjandi uppskoti.

Fyrr í skúla?
Í kjalarvørrinum av vánaligu PISA úrslitinum hevur verið róð framundir, at børn eiga at byrja í skúlanum longu seks ára gomul ella eitt ár fyrr enn í dag, til dømis við at forskúlar gjørdist ein skipan í stóð øllum børnum í boði. 

Er meting Mentamálaráðsins at hetta uppskot skal eggja kommunum til at seta forskúlar á stovn og harvið lækka skúlaaldurin, so hevur Mentamálaráðið dyggiliga misskilt støðuna.  Sannlíkt verður hetta uppskotið ein forðing fyri, at fleiri forskúlar framyvir verða stovnssettir av kommununum.

Fleiri kommunur hava ynskt at sett forskúlar á stovn, men ógreiðar reglur hava hildið teimum aftur. Við hesum uppskotinum verða ætlan kommunurnar um at skipa forskúlar helst endaliga sleptar.

Manglandi samskifti og samstarv

Tað undrar okkum ikki sørt at eitt uppskot sum hetta verður sent kommununum til hoyringar, uttan at nakað samskifti er farið fram millum kommunurnar og Mentamálaráðið frammanundan. Mentamálaráðið veit fullvæl, at eitt slíkt uppskot ikki verður góðtikið í kommununum.

Hevur Mentamálaráðið veruligar ætlanir um menna forskúlaøkið, so eigur Mentamálaráðið at venda sær til kommunurnar við tí fyri eyga, at hesir myndugleikar, sum vara av skúlanum, kunna koma ásamt um ein leist, ið forskúlaøkið kann skipast eftir framyvir, heldur enn at tveita kommununum eina kunngerð, sum er deyðadømd frammanundan.

Fyriliggjandi uppskot er greitt tekin um, at Mentamálaráðið í veruleikanum flytir undirvísingarskylduga aldurin niður í 6 ár. Kravið um, at undirvísast skal 2/3 av tíðini í forskúlanum, er prógv um tað. Á sama hátt er við leiðsluskipanini, staðsetingarkravinum og tilfarinum. Av tí sama er greitt, at tað í grundini bert vera lærarar, sum starvast í forskúlanum, sum kommunurnar verða álagdar at fíggja fult og heilt. Við hesi skipan er stutt til, at kommunurnar skulu fíggja alla innskúlingina. 

Tilmæli

Kommunusamskipan Føroya mælir tí til, at uppskotið til kunngerð verður tikið aftur. Í øðrum lagi at fundur verður ímillum kommunufeløgini og Mentamálaráðið um forskúlaøkið, skúlabyrjan, herundir frítíðarskúlaøkið, og annars ætlanirnar á fólkaskúlaøkinum sum heild.

Kommunsamskipan Føroya er til reiðar at viðgera øll uppskot sum bøta um viðurskiftini á fólkaskúlaøkinum. Men kommunurnar vilja ikki lýða harraboð úr Mentamálaráðnum, og framhaldandi verða við til at økja um útreiðslurnar og fíggja fyriskipanir á økjum, tær ikki hava ræðisrættin á.

Kommunsamskipan Føroya væntar sær tískil fundarboð út Mentamálaráðnum skjótast gjørligt. 

